
Sviluppar ina strategia coherenta per la muntogna
La regenza è pronta d’acceptar ina incumbensa parlamentara da la fracziun cristiandemocratica

■ (mc) La regenza è pronta d’elavurar
a temp util ina strategia en favur dal
svilup da las regiuns muntagnardas e
da rapportar al cussegl grond en
chaussa. En quest senn è la regenza
pronta d’acceptar ina incumbensa
parlamentara da la fracziun cristian-
democratica. Tenor il schef da fracziun
Marcus Caduff (pcd Lumnezia) vegnan
ils territoris muntagnards insumma ed il
chantun Grischun en spezial confrun-
tads cun dischavantatgs considerabels
che sa resultan da l’acceptaziun da l’ini-
ziativa cunter las abitaziuns secundaras.
Tant pli che quests territoris hajan gia uss
da pitir da l’emigraziun e da la pitschna
activitad turistica. L’acceptaziun pudes-
sia avair per consequenza che las pli diffe-
rentas branschas economicas (industria
principala e secundara da construcziun,
ulteriuras interpresas pitschnas e mesau-
nas pertutgadas) vegnian a stuair cum-
batter cun problems considerabels, gea
schizunt existenzials.

Il chantun Grischun è dumandà
En vista a quests fatgs saja il chantun Gri-
schun dumandà per dus motivs. Per l’ina
stoppia el procurar che quest fatg vegnia
sclerì svelt a Berna tras l’ordinaziun dal
cussegl federal davart l’applicaziun da las
normas constituziunalas. La resoluziun
ch’il cussegl grond ha deliberà ils 21 da
mars 2012 saja in emprim pass en la dre-
tga direcziun. Per l’autra pretendian la
nova situaziun e las midadas vegnentas,
skizzadas qua survart, ch’i vegnian – en-
taifer il chantun – elavuradas e lantscha-
das novas strategias a favur da noss terri-
tori da muntogna, argumentescha Mar-
cus Caduff en num da la pcd. La regenza
dal chantun Grischun duai perquai te-
nor la pcd vegnir incumbensada:
– da prender mesiras urgentas che per-
mettan da sustegnair gia l’onn 2012 las

branschas economicas ch’èn dischavan-
tagiadas pervia da l’acceptaziun da l’ini-
ziativa cunter las abitaziuns secundaras;
– d’elavurar uschè svelt sco pussaivel ina
strategia a favur dal svilup dals territoris
da muntogna e da suttametter al cussegl
grond in rapport correspundent. Quest
rapport duai mussar co ch’il chantun
Grischun vul mitigiar la digren da las
branschas economicas dischavantagiadas
pervia da l’acceptaziun da l’iniziativa
cunter las abitaziuns secundaras e co ch’i
pon vegnir mantegnidas la valur agiun-
tada e l’activitad d’investiziun. Per quest
intent duain er vegnir examinadas vias
cumplettamain novas (sco per exempel
sustegnair la construcziun e la renova-

ziun da manaschis d’hotellaria cun con-
tribuziuns à fonds perdu dal chantun);
– d’inditgar ils puncts strategics che la re-
genza pensa d’integrar en la revisiun cur-
renta da la lescha per il svilup economic.

Resposta da la regenza
L’acceptaziun da l’iniziativa cunter las
abitaziuns secundaras ils 11 da mars
2012 ha a lunga vista consequenzas con-
siderablas per il territori da muntogna e
per l’entir chantun Grischun. Sclerir las
dumondas avertas en connex cun l’ordi-
naziun transitorica dal cussegl federal ha
emprima prioritad. Ils elements centrals
èn la fixaziun da la garanzia dal possess
actual cun il stadi dal mars 2012, che pla-

nisaziuns d’utilisaziun che sa refereschan
al project mantegnian il stadi da projects
da construcziun permess sco er la preten-
siun che l’ordinaziun dal cussegl federal
entria en vigur il pli tard pussaivel il 1.
da schaner 2013. Questa ultima preten-
siun pussibilitass da permetter projects
da construcziun planisads fin la fin da
l’onn 2012 e pia mitigiass in pau las con-
sequenzas economicas per il territori da
muntogna, en spezial per la economia da
construcziun. En quest mument èsi diffi-
cil d’introducir ulteriuras mesiras con-
cretas ed effectivas per sustegnair las
branschas economicas pertutgadas. Sin
basa da l’ordinaziun definitiva dal cus-
segl federal ston las consequenzas econo-
micas vegnir giuditgadas per pudair svi-
luppar cun cleras finamiras mesiras ac-
cumpagnantas. Tut las lavurs dal chan-
tun vegnan fatgas en stretga accordanza
cun la conferenza da las regenzas dals
chantuns alpins (CRCA) e cun la confe-
renza da las directuras e dals directurs
chantunals da l’economia publica
(CDE), per pudair defender unisono ils
interess dals territoris da muntogna.

Ina strategia coherenta
Sin plaun federal vegn examinada – en il
rom da la missiva «promoziun da l’eco-
nomia locala 2016 fin 2019» – la promo-
ziun dal Grischun sco lieu economic er
areguard las sfidas che resultan da l’ini-
ziativa cunter las abitaziuns secundaras.
L’elavuraziun d’ina strategia a favur dal
svilup dals territoris da muntogna de-
penda dals pli differents secturs politics.
Da quels fan part l’agricultura, ils pro-
grams da promoziun federals da la poli-
tica agrara, ils projects pertutgant il svi-
lup regiunal (PSR), la nova politica re-
giunala (NPR) sco er differents ulteriurs
secturs politics sco la furmaziun, il traffic
e.u.v. Dal rest ha il cussegl federal sur-

vegnì l’incumbensa – acceptond la mo-
ziun Maissen – da sviluppar ina strategia
coerenta per il territori da muntogna. Ina
strategia unitara a favur dal territori da
muntogna na po betg vegnir elavurada
independentamain da la confederaziun.
A la regenza pari ch’i saja memia baud
per in rapport correspundent. Quai en
spezial er en vista a la discussiun currenta
davart las mesiras accumpagnantas tar
l’iniziativa cunter las abitaziuns secunda-
ras ed en vista a l’elavuraziun d’ulteriurs
programs. Percunter sto vegnir intensi-
vada la coordinaziun dals differents
secturs politics tant sin plaun chantunal
sco er sin plaun federal.

Sustegn per hotels
Sin basa da la lescha vertenta per il svilup
economic pon interpresas d’alloscha-
ment vegnir sustegnidas gia oz, tras la
concessiun da contribuziuns à fonds per-
du e d’emprests, sch’ellas èn impurtantas
per l’economia regiunala u sch’ellas èn
spezialmain innovativas. Il chantun è
strusch en il cas da realisar independen-
tamain ina promoziun effizienta da l’ho-
tellaria. El è dependent da la cooperaziun
finanziala da la confederaziun. La regen-
za vegn a resguardar la situaziun da par-
tenza midada a chaschun da la revisiun
currenta da la lescha per il svilup econo-
mic (LSE) ed ad examinar – sin basa dal
princip teoretic da l’export – ils puncts
centrals sco la promoziun da l’hotellaria,
la promoziun da l’innovaziun e da la
perscrutaziun, la coordinaziun da las
proceduras u il rinforz dals spazis cun
pauc potenzial. La consultaziun dal sboz
da la lescha è previsa per l’atun 2012.

La regenza è pronta d’elavurar a temp
util ina strategia a favur dal svilup dals
territoris da muntogna e da rapportar al
cussegl grond en chaussa. En quest senn
accepta ella l’incumbensa da fracziun.

En num da la
fracziun cristian-
democratica ha il
schef da fracziun
Marcus Caduff
(pcd Lumnezia)
pretendi da la re-
genza ina strategia
a favur dals territo-
ris muntagnards.

Preparaziun per ils examens d’admissiun al gimnasi
Damonda da deputà Andreas öny (ps Tschintg Vitgs)

DA MARTIN CABALZAR

■ Per il magister e deputà Andreas
Thöny (ps Tschintg Vitgs) n’è la situa-
ziun actuala fitg eterogena tar la pre-
paraziun dals scolars per ils examens
d’admissiun al gimnasi betg cunten-
taivla. El ha perquai vulì savair da la
regenza co chüella giuditgeschia la
situaziun, schi dettia directivas chan-
tunalas e sch’ina tscherta unificaziun
na fissia betg necessaria. Sco quai che
Andreas öny scriva en sia dumonda,
sustegnida da 48 collegas, datti actual-
main adina dapli purschidas ordaifer
l’instrucziun normala per sa preparar
per ils examens da recepziun als gimna-
sis. Entant che intginas persunas d’in-
strucziun adempleschan questas preten-
siuns per la preparaziun per ils examens
en l’instrucziun, organiseschan autras
talas purschidas ordaifer il temp d’in-
strucziun e quai senza indemnisaziun.
Entant ch’intginas vischnancas por-
schan curs uffizials ed indemniseschan
las persunas d’instrucziun, na porschan
autras insumma nagut. Il martgà d’of-
frentas e d’offrents privats che vulan
ademplir quest giavisch è pia correspun-
dentamain grond. Ils pretschs per tals
curs preparatorics possian variar tranter
in pèr tschients francs a plirs millis
francs. Per bleras persunas n’è la situa-
ziun actuala betg cuntentaivla.

Grondas pretensiuns
La regenza è era da l’avis ch’i vegnian fa-
tgas grondas pretensiuns envers l’indivi-
di, las persunas d’instrucziun, la planisa-
ziun da furmaziun, dentant er envers

l’ambient privat dals giuvenils cura che
quels vulan midar il tip da scola e plani-
sar lur carriera. Per quest motiv sajan
vegnidas fatgas grondas investiziuns en la
furmaziun da las persunas d’instrucziun,
dentant er en il svilup dals plans d’in-
strucziun e dals meds d’instrucziun adat-
tads. E la regenza constatescha expressi-
vamain: «Persunas d’instrucziun bain
scoladas e perfecziunadas garanteschan
in’instrucziun progressiva e sustegnan las
scolaras ed ils scolars en lur process d’em-
prender. Plans d’instrucziun dattan
in’orientaziun per las pretensiuns dals
singuls stgalims da furmaziuns suan-
dants, meds d’instrucziun adattads defi-
neschan il cuntegn concret ed interme-
dieschan numerusas pussaivladads
d’exercitar e tecnicas d’emprender. L’ac-
cordanza vegn adattada tranter las persu-
nas d’instrucziun, il plan d’instrucziun
ed il med d’instrucziun e prepara cleras
finamiras per ils giuvenils per lur midada
dal tip da scola.

Preparaziun unilaterala e sistematica
n’è betg fitg adattada

Tenor la regenza quinta era la cumpeten-
za persunala che cumpiglia in’appropria-
ziun da las tecnicas e strategias d’em-
prender adattadas che ston vegnir pro-
movidas en connex cun in examen d’ad-
missiun. Il potenzial da qualificaziun per
ina tscherta direcziun da scolaziun sto
dentant er esser avant maun. Quai na
possia betg simplamain vegnir exercità
per uschia garantir l’access da tut ils tips
da scola. Igl è bain pussaivel d’exercitar
sistematicamain ed unilateralmain per in
examen u per in test e per uschia far ils

emprims pass da cumprova, ma quai na
possia betg snegar che la scolara u il sco-
lar saja massivamain surdumandà. Quai
possia esser savens dolurus e contrapro-
ductiv per il svilup dals giuvenils. Savens
resultian frustraziuns pervia da correctu-
ras da la carriera avisada. Perquai è la re-
genza da l’avis ch’ina preparaziun unila-
terala e sistematica per l’examen d’ad-
missiun na saja betg fitg adattada.

Preparaziun cun cleras finamiras
La regenza è bleranz da l’avis ch’i stoppia
vegnir preparà cun cleras finamiras per

l’examen d’admissiun. La scola duai sur-
pigliar ina part da l’accumpagnament e
dal sustegn en il rom d’ina incumbensa
regulara ed en il rom da l’instrucziun re-
gulara. Da quai fetschian part tranter au-
ter la correctura d’examens exemplars,
in’analisa dals sbagls ensemen cun ils giu-
venils, ina cussegliaziun d’emprender sco
er structuras da temp per schliar singulas
sairas d’examens exemplars en in temp
real. Tut questas activitads stoppian la fi-
nala gidar las scolaras ed ils scolars a rin-
forzar lur cumpetenza persunala en ina
furma adattada.

La regenza na possia dentant betg
scumandar ina purschida per la prepa-
raziun dals examens ordaifer la scola,
mo ella è da l’opiniun ch’ina tala na saja
betg decisiva per avair in success persi-
stent sin stgalim da scola suandant al
gimnasi.

Naginas directivas als gimnasis
Per preparar ils examens da recepziun
na dettia quai naginas directivas chan-
tunalas als gimnasis, perquai ch’ina tala
fetschia part da l’incumbensa funda-
mentala da l’instrucziun regualara.
«Sch’ins relaschass directivas chaschu-
nass quai duplicitads envers il plan d’in-
strucziun e provotgass consequenta-
main era directivas correspundentas per
la scola media spezialisada e commer-
ziala, dentant era per las scolas medias
professiunalas.»

La regenza haja laschà examinar l’uffi-
zi per la scola populara e sport la situa-
ziun actuala. En quest connex possian
ins constatar che questa tematica saja
vegnida tractada en tuttas scolas e vegnia
percepida per gronda part cun responsa-
bladad ed orientada a la promoziun ed al
sustegn. Il departament vegnia a garantir
che las scolas vegnian cussegliadas en cas
da basegn en la procedura da l’examen
d’admissiun al gimnasi. Plinavant duain
las purschidas da servetsch da las singulas
scolas vegnir controlladas periodica-
main. Ils resultats da controlla servian
alura al departament per giuditgar ils ser-
vetschs che las scolas ston furnir ed en
vista a cussegliaziuns e directivas che da-
ventan eventualmain necesarias, scriva la
regenza concludend.

La preparaziun per ils examens d’admissiun als gimnasis procura adina puspè per vivas
discussiuns tranter geniturs, uffants e magisters pertutgads. MAD

